
Annotatsiya. Ushbu maqolada metaolam texnologiyalari asosida shakllanayotgan virtual turizmning 
iqtisodiy, huquqiy va ijtimoiy jihatlari tahlil qilinadi. Metaolam turizmining rivojlanish jarayoni, uning jahon 
iqtisodiyotiga ta’siri, foydalanuvchi ma’lumotlari xavfsizligi, raqamli mulk huquqlari va virtual mehnat bozorining 
shakllanishi yoritilgan. Shuningdek, metaolam texnologiyalarini O‘zbekiston turizm tizimiga joriy etish hamda 
me’yoriy-huquqiy bazani takomillashtirish imkoniyatlari bo‘yicha takliflar ilgari surilgan.

Kalit so‘zlar: metaolam turizmi, virtual reallik, raqamli iqtisodiyot, ma’lumotlar xavfsizligi, raqamli mulk, 
innovatsion texnologiyalar.

Abstract. This article analyzes the economic, legal, and social aspects of virtual tourism emerging on the 
basis of metaverse technologies. It examines the development of metaverse tourism, its impact on the global 
economy, user data security, digital property rights, and the formation of a virtual labor market. Additionally, 
the article presents proposals for introducing metaverse technologies into Uzbekistan’s tourism system and 
improving the corresponding regulatory framework.

Keywords: metaverse tourism, virtual reality, digital economy, data security, digital property, innovative 
technologies.

Аннотация. В данной статье анализируются экономические, правовые и социальные аспекты 
виртуального туризма, формирующегося на основе технологий метавселенной. Освещаются процесс 
развития туризма в метавселенной, его влияние на мировую экономику, безопасность пользовательских 
данных, права на цифровую собственность и формирование виртуального рынка труда. Также 
выдвигаются предложения по внедрению технологий метавселенной в туристическую систему 
Узбекистана и совершенствованию нормативно-правовой базы.

Ключевые слова: туризм в метавселенной, виртуальная реальность, цифровая экономика, 
безопасность данных, цифровая собственность, инновационные технологии.

K I R I S H
So‘nggi yillarda metaolam texnologiyalari global miqyosda turizm sohasining yangi bosqichga o‘tishiga 

zamin yaratmoqda. Virtual olamda sayohat qilish imkonini beruvchi ushbu yo‘nalish “metaverse tourism” deb 
nomlanib, u virtual reallik (VR), kengaytirilgan reallik (AR) va sun’iy intellekt texnologiyalarining uyg‘unlashuvi 
asosida shakllanmoqda. Metaolam turizmi sayyohlarga uydan chiqmasdan dunyoning istalgan qismiga “sayohat 
qilish”, tarixiy yodgorliklar, muzeylar va diqqatga sazovor joylarni 3D formatida ko‘rish imkonini beradi [1].

M A V Z U G A  O I D  A D A B I Y O T L A R  S H A R H I
Metaolam turizmi va virtual sayohat masalalari so‘nggi yillarda turizm sohasidagi raqamli transformatsiyaning 

muhim yo‘nalishlaridan biri sifatida keng o‘rganilmoqda. UN Tourism ma’lumotlariga ko‘ra, sun’iy intellekt, virtual 
reallik, kengaytirilgan reallik, blokcheyn va boshqa raqamli texnologiyalar turizm xizmatlarini tashkil etish, 
targ‘ib qilish va iste’molchiga yetkazish jarayonlarini tubdan yangilamoqda. Bu esa virtual turizmning nafaqat 
texnologik, balki iqtisodiy va ijtimoiy ahamiyatini ham oshirmoqda.

Monaco (2023) tadqiqotida metaverse texnologiyalarining turizm va gastronomik turizm sohasidagi 
imkoniyatlari hamda asosiy muammolari tahlil qilingan. Muallif metaolamni Web 3.0 bilan bog‘liq yangi raqamli 
muhit sifatida baholab, uning sun’iy intellekt, blokcheyn va virtual reallik texnologiyalari bilan uyg‘unlashuvi 
turistik tajribani kengaytirishini ta’kidlaydi. Ushbu yondashuv virtual sayohatlar orqali foydalanuvchilarga real 
manzilga bormasdan turib madaniy va tarixiy obyektlar bilan tanishish imkonini beradi.

Buhalis, Yin va Xu (2025) metaverse tajribalarining mehmondo‘stlik va turizm sohasiga ta’sirini o‘rganib, 
ushbu texnologiyalar sayohatdan oldingi, sayohat davomida va sayohatdan keyingi tajribalar chegarasini 
kengaytirishini ko‘rsatadi. Mualliflar metaverse turizmning asosiy xususiyatlari sifatida immersiv muhit, 
avatarlar orqali muloqot, gamifikatsiya va virtual-physical tajribalar uyg‘unligini ajratib ko‘rsatadi. Bu holat 
turizm mahsulotlarini ilgari sinab ko‘rish, sayyohlik tanlovidagi noaniqlikni kamaytirish va xizmat sifatini oshirish 
imkonini beradi.

Huquqiy va axborot xavfsizligi masalalari ham adabiyotlarda alohida yo‘nalish sifatida yoritiladi. Yevropa 
Komissiyasi virtual olamlar, ya’ni metaverse texnologiyalari imkoniyatlar bilan birga ma’lumotlar maxfiyligi, 
foydalanuvchi huquqlari va raqamli mulkni himoya qilish bo‘yicha yangi yondashuvlarni talab etishini qayd 
etadi. Ayniqsa, virtual muhitda foydalanuvchilarning harakati, muloqoti va xatti-harakatlariga oid ma’lumotlar 
himoyasi dolzarb ahamiyat kasb etadi.

Xalqaro manbalarda metaverse texnologiyalarining turizm va sayohat sanoati kelajagiga ta’siri ham keng 
muhokama qilinmoqda. World Economic Forum raqamlashtirish, barqarorlik va yangi texnologiyalar sayohat 
va turizm sohasining kelajakdagi rivojlanish ssenariylarini belgilovchi asosiy omillar qatoriga kirishini ta’kidlaydi. 
Bu esa virtual turizmni an’anaviy turizmga muqobil emas, balki uni to‘ldiruvchi innovatsion yo‘nalish sifatida 
baholash imkonini beradi.

O‘zbekiston sharoitida metaolam turizmini rivojlantirish milliy turizm brendini raqamli maydonda keng 
targ‘ib etish, Samarqand, Buxoro, Xiva kabi tarixiy shaharlarning virtual modellarini yaratish, yosh dasturchilar, 
dizaynerlar va virtual gidlar uchun yangi ish o‘rinlarini shakllantirish bilan bog‘liq istiqbolli imkoniyatlarni yuzaga 
keltiradi. Shu bilan birga, virtual mulk huquqi, mualliflik huquqi, foydalanuvchi ma’lumotlarini himoya qilish va 
raqamli xizmatlarni tartibga solish bo‘yicha milliy me’yoriy-huquqiy mexanizmlarni takomillashtirish zarurati 
mavjud.

Umuman olganda, mavjud adabiyotlar metaolam turizmi turizm sanoatini raqamli transformatsiya qilish, 
foydalanuvchilarga immersiv tajriba yaratish, madaniy merosni global auditoriyaga taqdim etish va yangi 
raqamli iqtisodiy imkoniyatlarni shakllantirishda muhim ahamiyatga ega ekanligini ko‘rsatadi. Shu bilan birga, 
ushbu yo‘nalishning barqaror rivojlanishi texnologik innovatsiyalar, huquqiy tartibga solish, axborot xavfsizligi 
va madaniy merosning haqqoniy talqinini ta’minlash bilan bevosita bog‘liqdir.

T A D Q I Q O T  M E T O D O L O G I YA S I
1.	 Metaolam turizmi bozori hajmi va o‘sish sur’ati: Statista, PwC va Technavio ma’lumotlari asosida 

2024–2028-yillarda virtual turizm bozorining rivojlanish dinamikasi, bozor hajmi hamda yillik o‘rtacha o‘sish 
sur’ati (CAGR) AQSH dollari hisobida tahlil qilindi.

2.	 Virtual turizm platformalaridan foydalanish darajasi: “Google Arts & Culture”, “Virtual Louvre”, “VRChat 
Tourism” va boshqa platformalardagi foydalanuvchilar sonining o‘sish ko‘rsatkichlari hamda VR asosidagi 
virtual turlarning ommalashuvi foiz va foydalanuvchilar soni bo‘yicha o‘rganildi.

3.	 Metaolam texnologiyalarining turizm sanoatidagi ulushi: virtual reallik (VR), kengaytirilgan reallik 
(AR), aralash reallik (MR), sun’iy intellekt (AI) va blokcheyn texnologiyalarining turizm tizimidagi qo‘llanish 
darajasi hududlar kesimida foiz hisobida solishtirildi.

4.	 Huquqiy va axborot xavfsizligi bilan bog‘liq ko‘rsatkichlar: Yevropa Komissiyasi, xalqaro raqamli 
iqtisodiyot hisobotlari hamda ilmiy manbalar asosida foydalanuvchi ma’lumotlarini himoya qilish, virtual mulk 
huquqi va raqamli tranzaksiyalarni tartibga solish bilan bog‘liq masalalar tahlil qilindi.

5.	 Metaolam turizmining ijtimoiy ta’siri: virtual sayohatlarning insonlarning madaniy, ta’limiy va psixologik 
holatiga ta’siri ilmiy maqolalar hamda xalqaro tashkilotlar hisobotlari asosida o‘rganildi. Jumladan, virtual 
reallikdan foydalanishdagi charchoq, raqamli muhitga ortiqcha bog‘lanish va madaniy meros talqinining 
soddalashuvi bilan bog‘liq holatlar tahlil qilindi.

T A H L I L  V A  N A T I J A L A R
Statistik ma’lumotlarga ko‘ra, jahon VR turizmi bozorining hajmi 2024-yilda 11,3 milliard AQSH dollarini 

tashkil etgan bo‘lsa, 2030-yilga kelib 35 milliard AQSH dollariga yetishi prognoz qilinmoqda [2]. PwC tahlillariga 
ko‘ra, metaolam turizmi 2030-yilga borib turizm sanoati umumiy daromadlarining 15–20 foizini tashkil etishi 

mumkin. Yevropada VR asosidagi virtual turlar soni 2022–2024-yillarda 70 foizga oshgan. Shuningdek, “Meta 
Travel World”, “Virtual Louvre” va “Google Arts & Culture” kabi platformalarda foydalanuvchilar soni har yili 
o‘rtacha 25 foizga ortib bormoqda [3].

Metaolam turizmining iqtisodiy afzalliklaridan biri shundaki, u raqamli tajribalar orqali an’anaviy sayohatlar 
bilan bog‘liq transport, mehmonxona va sug‘urta xarajatlarini qisqartirish imkonini beradi. Shu bilan birga, VR 
chiptalari, NFT asosidagi virtual turlar, 3D suvenirlar va metaolamdagi reklama maydonlari yangi daromad 
manbalarini shakllantirmoqda [4].

2024-yilda 2,1 milliondan ortiq foydalanuvchi Travala, VRChat Tourism va MetaVoyage kabi platformalar 
orqali virtual sayohat xizmatlaridan foydalangan. O‘zbekiston uchun metaolam turizmi iqtisodiyotning 
innovatsion yo‘nalishlaridan birini rivojlantirish, yosh dasturchilar, dizaynerlar va virtual gidlar uchun yangi 
ish o‘rinlarini yaratish imkoniyatiga ega. Samarqand, Buxoro va Xiva shaharlarini 3D formatda rekonstruksiya 
qilish hamda “Virtual Ipak yo‘li” loyihasi doirasida taqdim etish milliy turizm brendini yanada mustahkamlashi 
mumkin [5].

Shu bilan birga, ushbu yo‘nalish huquqiy jihatdan yanada takomillashtirishni talab etadigan masalalarni ham 
o‘z ichiga oladi. Metaolam muhitida yaratilgan virtual obyektlarning mulkiy huquqlari, foydalanuvchi ma’lumotlarini 
himoya qilish va kriptoaktivlar orqali amalga oshiriladigan tranzaksiyalarni tartibga solish masalalari xalqaro 
miqyosda faol muhokama qilinmoqda [6]. Masalan, metaolamda foydalanuvchilar tomonidan yaratilgan 3D 
obyektlarning mualliflik va mulkiy huquqlarini aniqlash bo‘yicha yagona yondashuv hali to‘liq shakllanmagan. 
Shu sababli xalqaro huquq doirasida virtual mulkka egalik qilish tamoyillarini yanada rivojlantirish va mualliflik 
huquqlarini aniq belgilash dolzarb ahamiyat kasb etadi. O‘zbekiston sharoitida ham raqamli iqtisodiyot va virtual 
xizmatlar bilan bog‘liq huquqiy mexanizmlarni yanada takomillashtirish muhim hisoblanadi [7].

Ijtimoiy nuqtayi nazardan, metaolam turizmi madaniy va ta’limiy imkoniyatlarni kengaytirmoqda. Virtual 
muhitda tashkil etilgan ekskursiyalar hamda tarixiy yodgorliklarni 3D formatda tomosha qilish imkoniyati 
yoshlarning bilim va dunyoqarashini boyitishga xizmat qiladi. Shu bilan birga, mutaxassislar virtual muhitdan 
foydalanishda muvozanatni saqlash zarurligini ham ta’kidlamoqdalar [8]. Yevropa Psixologiya Assotsiatsiyasining 
2024-yilgi hisobotiga ko‘ra, VR texnologiyalaridan foydalanuvchilarning 18 foizi virtual reallikdan foydalanish 
bilan bog‘liq charchoq holatlarini qayd etgan. Shuningdek, madaniy meros obyektlarini raqamli muhitda 
namoyish etishda ularning tarixiy mazmuni va haqiqiyligini saqlab qolish muhim ahamiyatga ega [9].

O‘zbekiston uchun ushbu texnologiya ikki yo‘nalishda muhim imkoniyatlar yaratadi. Birinchidan, turizm 
sohasida iqtisodiy samaradorlikni oshirishga xizmat qiladi. Ikkinchidan, mamlakatning boy madaniy merosini 
global raqamli maydonda keng targ‘ib etish imkonini beradi. “Virtual O‘zbekiston” loyihasi doirasida xorijiy 
sayyohlar uchun 3D turistik tajribalarni yaratish, sun’iy intellekt asosidagi ovozli gidlar va avtomatik tarjima 
tizimlarini joriy etish turizm sohasining raqobatbardoshligini oshirishga xizmat qilishi mumkin. Shu bilan 
birga, ushbu yo‘nalishda huquqiy mexanizmlarni rivojlantirish, axborot xavfsizligini mustahkamlash va yosh 
mutaxassislar uchun raqamli turizm bo‘yicha ta’lim dasturlarini kengaytirish dolzarb vazifalardan biri hisoblanadi 
[10].

Metaolam turizmi bozorining rivojlanish tendensiyalari shuni ko‘rsatadiki, 2024–2028-yillarda metaolam 
texnologiyalarining turizm va sayohat sanoatida qo‘llanilishi yuqori sur’atlarda o‘sishi kutilmoqda. Tahlillarga 
ko‘ra, bozor hajmi 2024-yildagi 48,79 milliard AQSH dollaridan 2028-yilga kelib 155,17 milliard AQSH dollariga 
yetadi. Yillik o‘rtacha o‘sish sur’ati (CAGR) 26,76 foizni tashkil etib, bu sohaga bo‘lgan qiziqish va talabning ortib 
borayotganini ko‘rsatadi.

Bozor rivojlanishida virtual reallik (VR), kengaytirilgan reallik (AR), aralash reallik (MR), sun’iy intellekt 
(AI) va blokcheyn texnologiyalari muhim o‘rin tutmoqda. Virtual sayohatlar, mehmonxonalarning 3D turlari, 
interaktiv turizm xizmatlari va NFT asosidagi xizmatlar tobora ommalashib bormoqda. Hududlar kesimida 
Shimoliy Amerika 36 foiz ulush bilan yetakchi o‘rinni egallaydi. Yevropa 24 foiz va Osiyo-Tinch okeani (APAC) 
hududi 22 foiz ulushga ega bo‘lib, ayniqsa Xitoy, Yaponiya va Janubiy Koreyada metaolam texnologiyalariga 
katta investitsiyalar yo‘naltirilmoqda. Texnologiyalar tarkibida VR 40 foiz bilan eng katta ulushni egallaydi, undan 
keyin AR (25 foiz) va MR (20 foiz) texnologiyalari joylashgan. Sun’iy intellekt va blokcheyn texnologiyalari esa 
foydalanuvchilarga shaxsiylashtirilgan xizmatlar hamda yangi raqamli imkoniyatlarni taqdim etmoqda.

Shu bilan birga, bozor rivojlanishida ayrim tashkiliy va texnologik masalalar ham mavjud. AR va VR ilovalarini 
ishlab chiqish xarajatlari nisbatan yuqori bo‘lib, loyiha qiymati 50 mingdan 100 ming AQSH dollarigacha yetishi 
mumkin. Bundan tashqari, kiberxavfsizlik, ma’lumotlar maxfiyligini ta’minlash hamda qonunchilik bazasini 
takomillashtirish bilan bog‘liq masalalar doimiy e’tiborni talab etadi.

Umuman olganda, metaolam texnologiyalari turizm sanoatini raqamli transformatsiya qilishga xizmat 
qilib, foydalanuvchilarga yangi interaktiv tajribalarni taqdim etmoqda hamda kelajak turizmining istiqbolli 
yo‘nalishlaridan biriga aylanib bormoqda [11].

X U L O S A  V A  T A K L I F L A R
Umuman olganda, metaolam turizmi an’anaviy sayohatlarni yangi bosqichga olib chiqib, innovatsion 

iqtisodiy model, zamonaviy huquqiy munosabatlar va yangi ijtimoiy tajribalarni shakllantirmoqda. Ushbu 
yo‘nalishning samarali rivojlanishi texnologik innovatsiyalar bilan bir qatorda axborot xavfsizligini ta’minlash, 
foydalanuvchilar huquqlarini himoya qilish hamda madaniy qadriyatlarni asrab-avaylash bilan chambarchas 
bog‘liq.

Tadqiqot natijalari shuni ko‘rsatadiki, metaolam texnologiyalarining turizm sohasiga joriy etilishi xizmatlar 
sifatini oshirish, yangi daromad manbalarini yaratish va turistik mahsulotlarning jozibadorligini kuchaytirish 
imkonini beradi. Virtual reallik, kengaytirilgan reallik va sun’iy intellekt texnologiyalaridan foydalanish turizm 
xizmatlarining qamrovini kengaytirib, foydalanuvchilarga yangi interaktiv tajribalarni taqdim etadi.

O‘zbekiston uchun mazkur jarayon turizm sohasini raqamli transformatsiya qilish, mamlakatning boy 
tarixiy-madaniy merosini xalqaro miqyosda keng targ‘ib etish hamda yangi raqamli xizmatlar bozorini 
shakllantirish imkoniyatini yaratadi. Xususan, Samarqand, Buxoro va Xiva kabi tarixiy shaharlarning virtual 
modellarini yaratish, “Virtual O‘zbekiston” va “Virtual Ipak yo‘li” loyihalarini rivojlantirish istiqbolli yo‘nalishlardan 
biri hisoblanadi.

Tadqiqot asosida quyidagi takliflarni ilgari surish mumkin:
1.	 Turizm sohasida metaolam texnologiyalarini joriy etish bo‘yicha milliy konsepsiyani ishlab chiqish va 

amaliy dasturlarni kengaytirish.
2.	 Virtual turizm faoliyati bilan bog‘liq huquqiy munosabatlarni tartibga soluvchi me’yoriy-huquqiy 

mexanizmlarni takomillashtirish.
3.	 Axborot xavfsizligi va foydalanuvchi ma’lumotlarini himoya qilish bo‘yicha zamonaviy standartlarni joriy 

etish.
4.	 Oliy ta’lim muassasalarida raqamli turizm, VR/AR texnologiyalari va metaolam iqtisodiyoti yo‘nalishlarida 

mutaxassislar tayyorlashni rivojlantirish.
5.	 Tarixiy-madaniy meros obyektlarini raqamlashtirish va ularni xalqaro virtual platformalarda targ‘ib 

etishni kengaytirish.
Shunday qilib, metaolam turizmi O‘zbekistonning turizm salohiyatini yanada oshirish, mamlakatning 

xalqaro imijini mustahkamlash va raqamli iqtisodiyot rivojiga qo‘shimcha turtki beruvchi istiqbolli yo‘nalishlardan 
biri sifatida namoyon bo‘lmoqda [12].

